
Saopštenje za javnost

LJUDSKA PRAVA OSOBA S INVALIDITETOM UNAPREĐUJU KVALITET OBRAZOVANJA STUDENATA   MEDICINSKOG FAKULTETA UNIVERZITETA U SARAJEVU

Sarajevo, 19. april 2017. - Danas je na Medicinskom fakultetu Univerziteta u Sarajevu održan seminar  pod nazivom: „Važnost kvalitetnog pristupa (budućih) zdravstvenih radnika prema osobama s invaliditetom“, na kojem se razgovaralo o unapređenju kvaliteta kurikuluma različitih predmete biomedicinskih fakulteta.  Potaknuti interesom zdravstvenih radnika za poboljšanje komunikacije i odnosa sa osobama s različitim invaliditetom, Agencija za kvalitet i akreditaciju u zdravstvu u FBiH, AKAZ, Udruženje doktora porodične/obiteljske  medicine kantona Sarajevo i Medicinski fakultet Univerziteta u Sarajevu, a pod pokroviteljstvom švedske organizacije MyRight - Empowers people with disabilities, organizirali su seminar za nastavnike i saradnike Medicinskog fakulteta kako bi razgovarali o važnosti uvođenja teme komunikacije i ophođenja prema osobama s invaliditetom u redovni sistem obrazovanja budućih zdravstvenih radnika.  

„Obuka studenata medicinskih fakulteta o specifičnostima komunikacije i pristupa osobama s različitim invaliditetom tokom školovanja je od velikog značaja za njihov budući poziv zdravstvenog radnika stoga smo i pozvali akademsku zajednicu, prije svega nastavnike, saradnike i studente biomedicinskih fakulteta, predstavnike pedagoških zavoda, ali i ljekare iz zemlje i iz inostranstva i osobe s invaliditetom, da razmijenimo iskustva i bliže se upoznamo  sa ovom temom. Velika nam je čast da je Medicinski fakultet u Sarajevu među prvim visokoobrazovnim institucijama u Bosni i Hercegovini koji je pokrenuo pitanje uključenja pristupa osobama s invaliditetom u sistem obrazovanja svojih studenata sa stanovišta ljudskih prava, upravo kako to Konvencija o pravima osoba s invaliditetom propisuje“, rekla je prof.dr. Almira Hadžović-Džuvo, dekanesa Medicinskog fakulteta Univerziteta u Sarajevu, ispred kojeg je pozdravila učesnike seminara. 

Zahvaljujući aktivnostima organizacije MyRight, koja sprovodi program jačanja kapaciteta i zagovaranja za  prava osoba s invaliditetom u Bosni i Hercegovini, razvijena je saradnja sa agencijom za kvalitet i akreditaciju u zdravstvu u FBiH, AKAZ,  koja je doprinijela većoj promociji i implementaciji prava osoba s invaliditetom u zdravstvu. Jedan od rezultata saradnje je učešće agencije AKAZ u izradi i promociji Brošure o ophođenju prema osobama s invaliditetom u kojoj su osobe s invaliditetom iz programa MyRight  dale preporuke i savjete zdravstvenim radnicima kako da poboljšaju odnos kroz odgovarajuću komunikaciju i pristup, a na obostrano zadovoljstvo i zdravstvenih radnika i pacijenata koji su osobe s invaliditetom. „Promocija Brošure, kao literature koja će biti korisna i praktična pomoć u radu sa pacijentima, koju su predstavile osobe s invaliditetom, je naišla je na vrlo pozitivan prijem među učesnicima seminara. Uključenje  prava osoba s invaliditetom na pristupačnu komunikaciju i jednak pristup zdravstvenim uslugama doprinosi podizanju kvaliteta standarda kliničkih praksi što je glavni zadatak naše agencije, pa nam je saradnja sa organizacijama osoba s invaliditetom kroz program MyRight izuzetno značajna,“ – rekao je doc. dr.  Ahmed Novo, direktor agencije AKAZ.  

Važnost teme pristupačne komunikacije i pristupa zdravstvenim uslugama i objektima proizlazi iz obaveze države, pa samim tim i obrazovnih institucija, da poštuju i u praksu sprovedu ljudska prava sadržana u Konvenciji o pravima osoba s invaliditetom UN koju je Bosna i Hercegovina ratificirala 2010. godine.  Poštovanje prava osoba s invaliditetom podrazumijeva znanje i sposobnost svih javnih službenika, u ovom slučaju sadašnjih ali i budućih zdravstvenih radnika, da pruže isti nivo i obim usluge svim korisnicima, pacijentima koji su osobe s invaliditetom, te da na najbolji način omoguće zadovoljavanje njihovih potreba čemu je i ovaj seminar sigurno doprinio.
Ovo saopštenje možete naći na www.myright.ba

